
SAOPŠTENJE ZA JAVNOST
Na konferenciji u Sarajevu dogovoreno: treba ojačati nezavisnost i održivost javnih servisa u jugoistočnoj Evropi 

SARAJEVO, 14. novembar 2011. godine – Treba poboljšati ekonomsku poziciju, uređivačku nezavisnost i autonomiju javnih servisa kako bi se izbjeglo političko uplitanje, postigla upravljačka stabilnost, obezbijedila održivost i stabilno finansiranje javnih servisa da bi oni mogli ispunjavati svoju ulogu, glasili su zaključci učesnika međunarodnog seminara o javnim emiterima održanog danas u Sarajevu. 
Na seminaru Jugoistočna Evropa nakon 20 godina: Transformacija iz državnih u javne servise preko 50 generalnih direktora javnih servisa, viših državnih zvaničnika, predstavnika regulatornih tijela i civilnog društva iz dvanaest zemalja članica Savjeta za regionalnu saradnju iz jugoistočne Evrope analizirali su stanje i naredne korake javnih servisa jugoistočne Evrope nakon dvadeset godina demokratske tranzicije. 
Seminar su zajednički organizovali Direkcija za proširenje Evropske komisije (EK) i Sekretarijat Savjeta za regionalnu saradnju (RCC) uz podršku Evropskog udruženja javnih servisa jugoistočne Evrope i Evropske radiodifuzne unije (EBU).

U svom uvodom obraćanju Rudo Vidović, ministar komunikacija i transporta Bosne i Hercegovine, pohvalio je napore Savjeta za regionalnu saradnju na iznalaženju najboljeg modela efikasne regionalne saradnje. 
„Bosna i Hercegovina je učešćem u ovakvim inicijativama pokazala jasnu opredjeljenost za razvoj pluralizma, demokratskog društva i slobodnih medija kao jedinog načina postojanja moderne, stabilne i razvijene države“. 

Pozdravljajući učesnike, generalni sekretar Savjeta za regionalnu saradnju, Hido Biščević, rekao je da su jugoistočna Evropa i njeni javni servisi, uprkos često veoma teškim uslovima, ipak prešli dugačak put tokom proteklih dvadeset godina transformacije sa državnih na javne emitere. 

„Transformacija u okolnostima složenog nasljeđa prošlosti je zahtijevala ozbiljnu promjenu mentaliteta i vrijednosti. Uprkos poteškoćama, napredak u pogledu boljeg pravnog okvira, slobode izražavanja i profesionalizma je ipak izvanredan“.
Međutim, i dalje postoje brojni izazovi kao što je naglasio Andris Kesteris, glavni savjetnik za pitanja civilnog društva i međuinstitucionalnih odnosa u Generalnoj direkciji za proširenje Evropske komisije. 

„Uređivačka nezavisnost medijskih kuća počinje postizanjem njihove ekonomske i finansijske održivosti i autonomije. Javni servisi nisu izuzetak i u tom smislu bi se trebalo krenuti sa reformama“.
Kesteris je naglasio da je ovaj seminar prvi regionalni događaj posvećen javnim servisima kojeg je nakon usvajanja paketa proširenja 2011. podržala i na kojem je učestvovala Evropska komisija.
Predsjednik Evropskog udruženja javnih servisa jugoistočne Evrope, Josip Popovac, je objasnio da skoro svi javni servisi u regionu imaju slične probleme i da su upravo zbog toga i formirali ovo Udruženje.
„Preduslovi za postojanje uspiješnih javnih servisa su politička i ekonomska nezavisnost, stabilno finansiranje i javni nadzor. Njihova budućnost zavisi od zrelosti demokratije, razvijenosti civilnog društva, povjerenja u zakonske propise i njegovanja nezavisnog novinarskog profesionalizma. Kulturna i socijalna vrijednost javnih servisa mora biti iznad njihove tržišne vrijednosti i političkih pokušaja da se oni kontrolišu“. 

Učesnici su zaključcima seminara, koji će u toku sedmice biti dostupni na Internet stranici Savjeta www.rcc.int, preporučili budući pravac aktivnosti u cilju podrške slobodi, nezavisnosti i održivosti javnih servisa. 

Seminar je organizovan kao odgovor na konferenciju Evropske komisije pod nazivom „Pusti glas!“ o slobodi izražavanja i medija održanoj u Briselu u maju 2011. godine na kojoj je značajan prostor bio posvećen pitanjima od važnosti za javne servise. 

Na skupu su se okupili generalni direktori javnih servisa, viši državni zvaničnici, predstavnici regulatornih tijela i civilnog društva (medijskih organizacija) iz jugoistočne Evrope, kao i predstavnici relevantnih međunarodnih organizacija. 

_________________________

Evropska komisija je izvršno tijelo Evropske unije čiji su glavni zadaci da postavlja ciljeve i prioritete djelovanja, predlaže zakonske akte Parlamentu i Savjetu, upravlja i sprovodi evropske politike i budžet, primjenjuje evropski zakon (zajedno sa Sudom pravde) i predstavlja EU izvan Evrope. 

Kao nasljednik Pakta stabilnosti za jugoistočnu Evropu, Savjet za regionalnu saradnju (RCC) pomaže regionalnu saradnju i podržava evropske i evro-atlantske integracije u jugoistočnoj Evropi. Savjet je svom radu usredsređen na privredni i društveni razvoj, infrastrukturu i energetiku, pravosuđe i unutrašnje poslove, bezbjednosnu saradnju, izgradnju ljudskih potencijala i parlamentarnu saradnju. Sjedište RCC-a je u Sarajevu, Bosna i Hercegovina, a njegovo članstvo broji 46 zemalja, organizacija i međunarodnih finansijskih institucija.

Evropsko udruženje javnih servisa jugoistočne Evrope je osnovano u novembru 2010. godine kao neprofitno, strukovno tijelo javnih servisa u regionu. Uspostavljanje Udruženja je podržao Savjet za regionalnu saradnju.   

Evropska radiodifuzna unija (EBU), sa sjedištem u Ženevi, u Švajcarskoj, opslužuje 85 državnih medijskih ustanova iz 56 zemalja Evrope i njenoga susjedstva i pri tom promoviše vrijednosti i jedinstvenost javnih servisa u Evropi i cijelom svijetu. 

______________________________________________________________________________________

Za više informacija obratite se Dinki Živalj, portparolu Savjeta za regionalnu saradnju, tel: +387 33 561 700, faks: +387 33 561 725, mob: +387 62 341 881, e-mail: dinka.zivalj@rcc.int, web: www.rcc.int

